
Galati
1Galati yaaba: Mini Polo yua n tua Jesu tondo,

ke laa hua bi nisaaliba ka soani nni, bi niloba
mo, ama kelima Jesu Kilisiti leni U tienu yua n
tie Baa, yua n den fiini o bi tinkpiba siiga n soani
nni. 2 Mini leni n kpiiba, yaaba n ye ne leni
nni kuli taani ki fuondi yi yinba Kilisiti n yini
yaaba nitaana ya n ye Galati diema nni. 3 Ti
Baa U Tienu leni o Diedo Jesu Kilisiti n pa yi li
hanbili leni mi yanduanma. 4 Wani Jesu Kilisiti
den puni o yuli ti tuonbiadi po, nani ti Baa U
Tienu n den bua maama, ki faabi ti leni handuna
na leni o biadima. 5Wani n yaa baadi ti kpiagidi
nifiima n tu nifiima. Ama. 6 Li paki nni leni yin
jaligi ki lebidi ki ha U Tienu yua n yini yi kelima
Kilisiti hanbili po, ki baa hoadi laabaalihantoa.
7 Moamoani, laabaahantoa ki ye, n maadi yeni
kelima bi nitianba lengidi yi yama, ki moandi ki
baa lebidi Kilisiti laabaalihamo. 8Baa tinba, ti ya
wangi yi yaa laabaalihamo n ki taa leni tin den
kpa wangi yi yua, baa Maleki ya ñani tanpoli ki
tieni yeni, yua n tieni yeni kuli, wan tua ti solindi
yua. 9Nani tin den kpa yedi yi maama, n go yedi
yeni moala, yaa nilo n wangi yi laabaalihantoa
yua n ki taa leni yin den kpa gaa yua, wan tua
ti solindi yua. 10 Moala, naani n moandi ke bi
nisaaliba n saa npo moamoani bi, bi U Tienu?
Naani n moandi ki bua ki mangi bi nisaaliba ya
pala bi? Li ya tie ke n bua ki mangi bi nisaaliba
ya pala, n kan bi yaa yie Kilisiti naacemo. 11 N

kpiiba, n kadi ki waani yi ke min den wangi yi
yaa laabaalihamo ki n ̃ani bi nisaaliba kani ka.
12Mii den gbadi o nisaalo kani ka, nisaalo ka den
bangi nni o maama fuuli mo, ama Jesu Kilisiti n
den doagidi npo 13 Yi den gbadi n tagu n den tie
maamamin den hua Jufinba jaanma yaa yogunu.
N den wangi U Tienu niba fala hali ki bua ki
bolini ba. 14 Jufinba jaanma yeni niini, n den hua
ma ki cie n buolu yaaba leni yaaba n den taa leni
nni bina kuli, kelima min den pia li yankuali ke
li pendi maama ti danbogida po. 15 Ama U Tienu
den hanbi npo ki gandi ki gagidi nni hali n naa
tugu nni, ki go yini nni o tuonli po. 16 Wan den
sua ke li dagidi opo, o den doagidi npo o Bijua, ke
min yaa wangi o laabaalihamo bi nilanba siiga.
17 Mii den gedi Jelusalema ki baa lingi yaaba n
den kpa tua Jesu tondiba hali ke n daa tua o. Ama
n den fii ki gedi Alabi diema. Li yaa puoli n den
guani Damasa. 18 Bina taa n den pendi, n den
gedi Jelusalema ki bandi Pieli, ki den tieni o deni
piiga n dana muu. 19 Likani Jesu tondiba siiga
mii den la nitoa kuli kali o Diedo Jesu waalo Jaka.
20Min diani yipo yaa maama na, mii pua faama,
U Tienu tie n seedo. 21 Li yaa puoli n den gedi Sili
diema leni Silisi diema nni. 22Laa yogunu Kilisiti
n yini yaaba, yaaba n ye Jude diema daa den laa
n nunga. 23 Bi den gba bebe ke bi tua: Yua n
den kpa wangi ti fala lebidi ki wangi li dandanli
maama, wan den moandi ki baa bolini yaama.
24 Lane bi den pagi U Tienu kelima npo.

Dianciamou 2
1 Piiga n bina naa n den pendi, n den yegi leni

Banabasa ki go gedi Jelusalema, ki taa Tita ke o
yegi leni nni. 2N den gedi kelima U Tienu doagidi
npo min gedi. N den waani bani Jelusalema
yaaba min den wangi bi nilanba o laabaalihamo
maama. N den taa Pieli leni bi liiga yaaba ki
waani bani bebe, kelima mii den bua ke min
den kpa soani yaa tuonli ki go tuuni li moala
n tua fanma. 3 Baa den ñi ke Tita yua n den
yegi leni nni n kua ku koanciagu. 4 Laa maama
den fii mo kelima bi nitianba yaaba n kaa den
tie ti kpiiba moamoani den kua yi siiga hasiili
nni, ki bua ki goandi ki bandi tin pia ya faabima
Jesu Kilisiti nni, ke ban fidi ki go kuani ti li
balimaamaa yonbidi nni. 5 Tii den tuo ki puni ba
u sanu baa waamu, kelima ti bua o laabaalihamo
maama n ya ye yi siiga ki da lebidi. 6 Ban nua
yaaba ke bi tie yudanba yeni naa tie npo liba
kelima U Tienu naa tiendi gagidima bi niba siiga,
yaaba n den tie bi yudanba yeni naa bili npo
bontoala. 7 Bi den laa ke U Tienu den puogi nni
min yaa wangi bi nilanba o laabaalihamo, nani
wan den puogi Pieli maama po. 8 Moamoani,
U Tienu yua n den teni ke Pieli tua tondo ki
gedini o laabaalihamo Jufinba po den teni ke n
mo tua tondo ki gedini o laabaalihamo bi nilanba
po. 9 Jesu yaaba siiga yaaba n den tie nani i
benjieli yeni, Jaka, Pieli, leni Jan, ban den laa
U Tienu n hanbai npo maama, bi den cuo mini
leni Banabasa nijeni ki yoagi, ki doagidi ke bi
taa leni ti. Bikuli den tuo ke mini Banabasa baa
ya tuuni bi nilanba siiga, ke bani mo baa ya

tuuni Jufinba ya siiga. 10 Bi den mia bonyenla
bebe, ke tin ya tiadi ki todi a luoda, min pia
li yankuali ki tiendi yaala. 11 Ama, Pieli n den
cua Antiosa, n den funi leni kelima o tagili po.
12Wan den kpa cua, o den taagi ki di leni yaaba
n ki tie Jufinba. Ama Jaka n soani yaaba n
den cua, o den cili ki sengi ti kpiiba yaaba n
ki tie Jufinba, kaa go taani leni ba, kelima o
den jie yaaba n yedi ke Jufinba koanciagu tie
tiladi. 13 Jufinba siiga bi tianba moko den hoadi
laa yantiali buolu hali ke Banabasa moko den
taani leni ba laa palieda nni. 14 Min den laa ke
baa hoa o laabaalihamo yaa moamoani n bili
maama, n den yedi Pieli bikuli nuntuali: Fini
yua n tie Jufi ya tiendi nani bi nilanba n itendi
maama, ki naa hoa Jufinba n tiendi maama, a
baa fidi ki tieni bi nilanba u paalu lede ban
yaa hoa Jufinba n tiendi maama. 15 Tinba, ti
mali ki tie Jufinba, tii tie nilanba yaaba n tie
tuonbiadi danba ka. 16 Ti bandi ke o nilo kan baa
li moamoansaali kelima li balimaama kubima
yaa po. Ama o baa baa li kelima li dandanli Jesu
Kilisiti nni yaa po. Timoko ti daani, ke ti baa li
moamoansaali kelima li dandanli Kilisiti nni yaa
po ke laa hoa leni li balimaama kubima. Kelima
niliba kuli kan baa li moamoansaali kelima li
balimaama kubima yaa po. 17 Ama li yaa tie
ke ti lingi ki bua ki baa li moamoansaali kelima
Kilisiti yaapo ti sua ke tinba Jufinba moko tie ti
tuonbiadi danba. Naani li bua ki yedi ke Kilisiti
tie ti tuonbiadi naacemo bi? Yeni ka. 18 Li yaa
tie ke n goa ki ma min den mudi yaala, n tua
mini n baa li balimaama miidikoa. 19Mini yaapo

li balimaama den teni ke n kpe yaala n tie li
balimaama kubima yaapo, ke min yaa ye ki fo
U Tieni po. Bi den taani ki joani nni leni Kilisiti
li dapoanpoanli po. 20 Lanwani laa go tie mini
yua n ye ki fo, li tie Kilisiti yua n ye ki fo n niini.
Min pia yaa miali n gbannandi nni moala, n pia
li kelima n dugi wani U Tieni Bijua po, wani yua
n den bua nni ki puni o yuli ki kpe npo. 21 Mii
bua ki fali U Tienu hanbili. kelima li yaa tie ke li
moamoansaali baadi kelima kubima yaapo, lani
Kilisiti den kpe fanma fanma.

Dianciamou 3
1 Yinba Galati yaaba, bi yanluodanba, hme

hmiagi yi yama? Yinba yaaba n den gbadi Jesu
maama hali ke li naani ke yi den laa ban den
joani o li dapoanpoanli po maama leni yi nuni.
2 N bua ki buali yi bonyenla bebe: Naani yi den
baa U Tienu Fuoma kelima yi den tuo ki tiendi
li balimaama n bili yaala bi? Bi kelima yi den
gbadi o laabaalihamo ki daani? 3 Yi luo mi yama
cain yo? Yin den cili leni U Tienu Fuoma yeni,
naani moala yi baa ki juodi leni yi yaa moandili
yo? 4 Yin den laa ya yema li dandanli nni yeni,
naani li den tir fanma fanma po yoo? Laa tie
fanma fanma po ka. 5 U Tienu yua n puuni yi
o Fuoma ki tiendi yi siiga mi bancianma yeni, o
tiedi la kelima yi tiendi li balimaama n bili yaala
bi? Bi kelima yi den gbadi o laabaalihamo ki tuo
ki daani? 6 Yin kpaagi mani Abalahama po. O
den daani U Tienu, ke U Tienu mo den coadi opo
la ke li tie teginma. 7 Lanwani yin badi mani ke
yaaba pia li dandali n tie Abalahama puolihuani

moamoani. 8 I diani nni li den tuodi ki waani
ke U Tienu baa saa bi nilanba po i moamoani
kelima bi dandanli po. Lani yaapo, o den tuodi
ki waani Abalahama yaa laabaalihamo n tie na: I
nibuoli kuli baa baa li seli kelima a yaapo. 9 Yeni
yaapo, yaaba n daani U Tienu nani Abalahama
yeni n baa taani leni o ki baa li seli. 10 Yaaba
n nua ke bi baa baa li moamoansaali kelima li
balimaama kubima po ye ti solindi nni, kelima
li diani: Ti solindi n ba yua n naa kubi ki go
tiendi laa balimaama n yedi yaala. 11 Oba kuli
kan baa li moamoansaali U Tienu nintuali kelima
li balimaama kubima yaapo. Line doagidi cain,
kelima li yedi: O niteginkoa baa ye ki fo kelima
o dandanli yaapo. 12 Li balimaama naa taa leni
li dandanli, ama li yedi: ya nilo n kubi ki go
tiendi likuli baa ye kelima li yaapo. 13Kilisiti den
daa ki faabi ti leni li balimaamaa ya solindi, ki
den tua ti solindi ti yaapo, Kelima li diani: Ban
joani yua ku daagu po kuli tie ti solindi yua. 14 Li
den tua yeni ke bi nilanba n baa Abalahama sela
kelima Kilisiti yaapo, ke tikuli n baa U Tienu n
niani ti yaala kelima li dandanli yaapo. Lani
n tie o Fuoma. 15 N kpiiba, cedi min taa yaala
n tiendi bi nisaaliba siiga ki doagidi min bua
ki yedi yaala. O nilo ya ha ñoabonli bonlaba
po, oba kuli kan bolini la bi ki pugini likani
liba mo. 16 To, U Tienu n den niani Abalahama
leni o puolihuanu i ñoaniani. Laa yedi leni o
pulihuani nani ke li tie niba boncianla yeni, ama
yedu bebe. Leni a puolihuanu, lani n tie Kilisiti.
17 Diidi min bua ki yedi yaala nne: U Tienu n
den bogini ki bili yaala, ki niani ke o baa kubi

la yeni, li balimaama yaama n den yuandi ki
cua bina kobina n piitaa puoli kan fidi ki lebidi
la, ki teni ke u ñoanianu ka kua. 18 Li yaa tie
ke U Tienu halimani baadi kelima li balimaama
kubima yaapo, laa go tie u n ̃oanianu po. Ama
li tie kelima u ñoanianu yaapo yo ke U Tienu
den puni Abalahama o hanbili. 19 Lanwani be
yaapo ke li balimaama ye? Min den pugini ki
baa doagidi bi niba tuonbiadi hali U Tienu n den
niani u ñoaninu yua yaapo n baa cua. Malekinba
den doagidi ma ke O candanbaalo mo soagini
ma. 20 O candanbaalo kan yaa ye niyendo bebe
yaapo. Ama U Tienu wani tie yendo. 21 Naani
li balimaama nia leni U Tienu ñoanianu bi? A-
a. Li yaa tie ke li den pia yaa balimaama n baa
fidi ki pa li miali, lanwani li balimaama den baa
fidi ki cuani li moamoansaali. 22 Ama i diani
doagidi ke bi nisaaliba kuli ye ti tuonbiadi lolima
nni. Ama yaaba n daani kuli n baa U Tienu
n niani ya ñoanianu kelima li dandanli Jesu
Kilisiti nni yaapo. 23 Hali ke li dandanli maama
daa den cua, li balimaama den kubi ti nani li
kadidieli yeni, hali U Tienu n baa doagidi laa
dandanli. 24 Lanwani li balimaama den tie nani
o biyualo yeni ki gobodi ki gedini ti Kilisiti kani
ke tin baa li moamoansaali kelima li dandanli
yaapo. 25 Moala ke li dandanli maama cua, laa
biyualo naa go die ti. 26 Kelima yikuli tua U
Tienu bijaba kelima li dandanli Jesu Kilisiti nni
yaapo. 27 Yinba yaaba n den batisi Kilisiti nni,
yilani wani Kilisiti nani li liadili yeni. 28 Mi
gagidima naa go ye Jufinba leni Bi nilanba siiga,
i yonbi leni yaaba n die biyula siiga, bi jaba

leni bi puoba siiga kelima yikuli tie yenma Jesu
Kilisiti nni. 29 Yi ya ti Kilisiti yaaba, yi tie
Abalahama puolihuani ki baa baa U Tienu n
niani ya halimani.

Dianciamou 4
1 Diidi, n yedi yi hali ke yua n baa je li faali

da tie bonwaaga yaa yogunu, waa paadi leni o
yonbo, baa ke o die li bonla kuli. 2 Wan da tie
biwaaga yaa yogunu, pia yaaba n die o ki go
gobidi o piama hali o baa n den bili ya yogunu
n pundi. 3 Li den tie yeni leni tinba tin den
tie a bila yaa yogunu ke handuna bogida den
die ti. 4 Ama U Tienu n den bili yaa yogunu n
den pundi, o den soani o Bijua handuna nni ke
o pua mali o, ke li balimaama die o. 5 Ke wa
fabi li balimaama n die yaaba kuli, ke tin tua
U Tienu ki baa mu bimoanmu ya bali. 6 Lani
yaapo, ke yi tua U Tienu bijaba, wani U Tienu n
den soani o Bijua Fuoma ti pala nni ke o kpaani
ki tua U Tienu N baa N Baa. 7 Lanwani haa go
tie yonbo, a ji tie U Tienu bijua. Han tie U Tienu
bijua yeni, o baa pa ha wan bili o bila po yaa
halimani. 8 Yaa yogunu n pendi, yin ki den bani
U Tienu yaa yogunu, yi den hua i buli yi n ki
tie U Tienu yeni, ki go tie li yonbi. 9 Ama moala
ke yi bandi U Tienu, bi ke U Tienu bani yi, be n
teni ke yi lebidi ki hua bi nisaaliba bogida ya n
tadi kaa pia mayuli, ki bua ki go tua laa bonla
yonbi? 10 Yi gagidi danaba leni hmaaliba leni
yoginiba leni binaba ke li tua yi jaanma yogini.
11 N jie ke daalinba min soani yaala yi siiga n

da ti tua fanma fanma. 12 N kpiiba, n mia yi ke
yin tua nani mini yeni, kelima n moko tie nani
yinba n tie maama yeni. Yii tudi npo baa waamu.
13 Yi bani ke li tie n yianu po yo ke n den kpa
waani yi o laabaalihamo. 14 Baa ke n tadingu
yeni den tie yipo mi biigima, yii den fali nni ki
sengi nni. Yi den ga n cangu nani n tie U Tienu
maleki yeni, nani n tie Jesu Kilisiti yeni. 15Yin pia
yapamancianli yeni kua le? N tieni yipo seedi ke
laa yogunu, li yaa den baa tuo yi den baa logidi
yi nunceli ki pa nni. 16 Naani min maadi yi i
moamoanin yeni n teni ke n ji tua yi yibali bi?
17Yaaba n kpali ke bi bua yi yeni, yanjaga ki hani.
Bi ua yin paadi leni nni ki hoadi bane. 18 To,
li hani ke yin yaa pia li yankuali yaala n hani
boncianla po yogunu kuli, laa tie min ye leni yi
yaa yogunu bebe ka. 19N bila, n go baa laadi yipo
ya fala n tie nani u maditugiyianu hali yin baa
baa Kilsiti tagu buolu yi niinni. 20Min bua yaala
tie ke n bi baa ye leni yi moala ki lebidi mataali
leni yi, kelima n yama yagi yipo. 21 Waani nni
mani, yinba yaaba n bua ke li balimaama n ya
die yi, yii gbadi li balimaama n yedi yaala yoo?
22 Li diani lienni ke Abalahama den pia bonjala
lie, o potuado Agala den mali opo yendo, yua n ki
tie yonbo Sala yeni mo den mali opo yendo. 23 O
potuado n mali yua den mali nani bi nisaaliba
kuli n maa maama, yua n ki tie yonbo n mali
yua den mali kelima U Tienu ñoanianu yaapo.
24 Laa poliediba maama tie nani mi kpanjama ki
doagidi U Tienu hantaadiliedi. O hantaadiyendo
yua n den kua Sinayi juali kani naani leni Agala.

Wani n mali yaaba ite i yonbi. 25 Agala yeni tie
Sinayi juali yaali n ye Alabi diema nni ki naani
leni ya Jelusalema dogu n ye moala, yua n ye ti
yonbidi nni leni o bila kuli. 26 Ama Jelusalema
dogu yu n ye tanpoli die u yuli, wuni n tie ti
ya naa. 27 Kelima li diani: Fini ki hoaliga, yua
n ki mali yaa ye leni li pamancianli, yeni de,
yua n daa bani u maditugiyianu, han yaa kpaani
kelima a pamanli po, kelima ya pua n kaa ye
leni o calo ya bila baa yabi ki cie ya pua n ye
leni o calo ya bila. 28 N kpiib, yinba n tie u
ñoanianu bila nani Isaaka yeni. 29 Nani yua n
den mali nani bi nisaaliba kuli n maa maama
n den wangi yua n den mali kelima m Fuoma
paalu fala maama, li go tie yeni moala. 30 Ama
i diani yedi lede? Li yedi: Deli o potuado leni o
biga kuli, kelima o bijua kan taani ki je li faali
leni yua n ki tie yonbo yaa bijua. 31 Lanwani, n
kpiiba tii tie o potuado yaa bila ka, ti tie yua n ki
tie yonbo yaa bila.

Dianciamou 5
1 Kilisiti den faabi ti ke tin ya die ti yula. Lani

yaapo sedi mani bonhanla ki da go kuani yi yula
ti yonbidi nni. 2 Cengi mani, mini Polo n yedi yi,
ke yi yaa tuo ke bi kuani yi ku koanciagu Kilisiti
naa go pia yipo mayuli. 3 N go kadi ki waani yi
yua n tuo ke bi kuani o ku koanciagu kuli, li baa
tie opo tiladi wan ya tiendi li balimaama n bili
yaala kuli. 4Yinba yaaba n lingi li moamoansaali
li balimaama nni, yi paadi leni Kilisiti, ki luo
U Tienu hanbili. 5 Ama tinba, li tie li dandanli
yaapo leni U tienu Fuoma paaciamu po ke ti gu

ki sugini ke ti baa li moamoansaali. 6 Kelima
Jesu Kilisit nni ki kua ku koanciagu, bi ki da kua,
ka pia mayuli, kali li dandanli yaali n doagidi
mi buama nni. 7 Yi den cili ki tiini mi nuama
bonhanla. Hme n den yie yipo ke yii go tuo ki
hua i moamoani? 8 Laa bonla naa ñani U Tienu
yua n yini yi yaa kani. 9 L i daliali waamu bebe
n baa ten ti yonbudi kuli n pili. 10Mini yaapo, n
pia yipo ti dugidi o Diedo nni ke yi kan tuo ki tia
bontoala po. Ama yua n lengidi yi yama, wan tie
yua kuli, U Tienu baa bu ki cuo o. 11 N kpiiba, li
yaa bi tie ke n baa wangi ke ku koanciagu tie
tiladi, be yaapo ke bi wangi nni fala? Li yaa
bi tie yeni, li dapoanpoanli n cuani ya tingbali
gbeni. 12N bi bua ke yaaba n yagini yi yama leni
ku koanciagu maamaa yeni n ñani laa bonla bi
yantiana nni. 13 N kpiib, U Tienu den yini yi ke
yin yaa die yi yuli. Yin da go taa laa yudiedima
ki ya tiendi yi gbannandi bonbuakaala. Ama
mi buama po, yin yaa tuuni ki todi yiyaba.
14 Kelima li balimaama kuli taani mayenma nni,
yaama n tie na: Han bua a nisaalilielo nani
han bua a yuli maama yeni. 15 Ama yi yaa ñili
yiyaba ki go hmani yiyaba, yin yaa fangi mani
yi yula ke yi baa bolini yiyaba. 16 Min yedi yi
yaala tie line: Cedi mani U Tienu Fuoma n yaa
gobidi yi, lani yi kan yaa tiendi yi gbannandi
bonbuakaala. 17 Kelima o nisaalo gbannandi
n bua yaala nia leni U Tienu Fuoma n bua
yaala, U Tienu Fuoma n bua yaala mo nia leni
o nisaalo gbannandi n bua yaala. Li bonliedila
yeni koani leni biyaba, ki teni ke yii fidi ki tiendi
yin bua ki tieni yaala. 18 U Tienu Fuoma yaa

gobidi yi, li balimaama kaa go die yi. 19 To, o
nisaalo gbannandi tuona doagidi, lani n tie mi
conconma buoli kuli, ti joagindi leni ti cagindi.
20 I buli hoadima leni u ñoagibiadu lingima,
ti yibalindi leni li koanli leni li nunponli, li
pabienli leni mi niama yantiali, leni mi paadima.
21 Leni li nunponbiadili, leni li dañogaadili leni
mi tugipiama leni yaala n naani leni la kuli. N
go tuodi ki waani yi nani min den kpa waani
yi maama, ke yaaba n tiendi laa bonjoagindi
buolu kan kua U Tienu diema nni. 22 Ama U
Tienu Fuoma n baa luoni yaa bonluonkaala tie:
Mi buama, li pamanli, mi yanduanma, li juunli,
mi hanma, ti bulicindi, ti dugidi, mi dingima
leni li yukubili. 23 Li balimaama naa koani leni
laa bonla. 24 Yaaba n tie Kilisiti yaaba joani ti
gbannandi leni ti yantiana leni ti bonbuakaala
kuli li dapoanpoanli po. 25 U Tienu Fuoma ya
teni ke ti fo, tin go yaa cuoni kelima o yaapo.
26 Tin da kpiagidi ti yula, ki da ñundi tiyaba li
mutuoli, ki dapia li nunponbiadili tiyaba po.

Dianciamou 6
1 N kpiiba, bi ya pigini o nilo ke o tiendi ti

tuonbiadi, yi siiga U Tienu Fuoma n gobidi yaaba
n pegidi ki guani o leni mi dingima. Fangi a
yuli ke a mo n da ti kua mi tulinma nni. 2 Yaa
todi mani yiyaba leni yin tugi ya tuga, yeni yi
baa tiendi Kilisiti balimaama n bili yaala. 3 O
nilo ya tema ke o tie bonmoanla, kaa tie pu, o
boandi o yuli. 4 Yua kuli n biigi o tuona oba.
Lanwani o yaa baa jigini o yuli lipo, li kan ya tie
ke o cie o lieba ka. 5 Kelima yua kuli baa tugi

o tugiceli wani oba. 6 Ban bangi yua U Tienu
maama n boagidi wan pia yaala kuli leni yua n
bangi o. 7 Yin da boandi mani yi yula, oba kan
fidi ki n ̃uadi U Tienu O nilo baa yendi wan buli
yaale. 8 Yua n buli o gbannandi bonbuakaala
po, baa yendi o gbannandi bonbuakaala po mi
bodima. Yua n buli U Tienu Fuoma n bua yaala,
baa yendi U Tienu Fuoma po yaa miali n kan
gbeni. 9 Tin da coagi leni a tuonhama tienma,
kelima ti yaa cedi, u yogunu ya ti pundi ti baa
baa ti panpaani. 10 Lanwani tin baa u sanu ya
yogunu kuli, tin yaa hanbidi bi niba kuli po, ki
yaa hanbidi ti kpiiba li dandanli yaaba po ki cie.
11 Diidi ki la mani min diani yipo ya diani leni
n nuceli n gbengi maama. 12 Yaaba n bua bi
niba n yaa kpiagidi ba kuli tigini yi ke yin kua ku
koanciagu, ke bi niba n da wangi ba fala kelima
Kilisiti dapoanpoanli po. 13 Baa bani yaaba n
kua ku koanciagu, baa tiendi li balimaama n
bili yaala. Ama bi nan bua ke yinba n kua ku
koanciagu ke ban baa ki kpiagi bi yula kelima
yaala n tieni yi gbannandi nni yaapo. 14 Ama
mini, n kan tuo ki kpiagi n yuli bontoala kuli po,
kali ti Diedo Jesu Kilisiti dapoanpoanli. Kilisiti n
den kpe li dapoanpoanli po yeni, handuna bonla
kuli tie npo nani li kpe, n moko tie nani n kpe
handuna bonla kuli po yeni. 15 Kelima yaala n
pia mayuli naa tie ki kua, ku koanciagu bi ki da
kua ka, laa tie liba, kali ki yaa tie tagipanma.
16 Yaaba n tuo ki hoa laa maama kuli, U Tienu
baa pa ba mi yanduanma ki go gbadi bi nihima,
leni U Tienu nibuolu Isaleleyaaba. 17Moala liiga

oba kuli n da go yagi n yama, kelima n pia Kilisiti
maalima n gbannandi nni. 18N kpiiba, ti Diedo J
esu Kilisiti ya hanbili n yaa ye leni yi. Amina.

